Skatta- og avgjaldsmál- avgerðir

Mál nr.: 

Lóg: 



Avgerð tikin:

04-02-23-12 

Lóg um stuðul til dupult húsarhald §§ 1 og 2 
16.06.2004

Kærarin fekk stuðul til dupult húsarhald, hóast hann ikki hevði útreiðslur

til leigu.

Samandráttur:

Kærarin leyk treytirnar fyri stuðli til dupult húsarhald, men hevði ikki útreiðslur til

leigu, tí hann búði í egnum húsum á arbeiðsstaðnum. Toll- og Skattstova Føroya játtaði

honum tí bert stuðul til kost. Skatta- og avgjaldskærunevndin staðfesti avgerðina hjá

Kommunalu Skattakærunevndini, at kærarin hevði rætt til stuðul til dupult húsarhald.

Avgerð:

Upplýst varð m.a. í málinum, at kærarin búði saman við húski sínum í einari bygd og arbeiddi

í aðrari, og at hann í hesum sambandi søkti Toll- og Skattstovu Føroya um stuðul til dupult

húsarhald.

Toll- og Skattstova Føroya játtaði honum stuðul fyri eykaútreiðslur til kost og ferðing

einaferð aftur og fram um vikuna, men noktaði honum stuðul til dupult húsarhald, av tí at

hann búði í egnum húsum í arbeiðsbygdini og tí ikki hevði ikki útreiðslur til leigu.

Hesa avgerð kærdi hann til Kommunalu Skattakærunevndina, sum gav honum viðhald í, at

hann átti stuðul til dupult húsarhald. Stýrið fyri Toll- og Skattstovu Føroya hevur 1. mars

2004 kært hesa avgerð til Skatta- og avgjaldskærunevndina.

Avgerðin hjá Kommunalu Skattakærunevndini.

Nevndin vísti m.a. á, at Toll- og Skattstova Føroya hevur góðkent, at kærarin hevur dupult

húsarhald, tí hon hevur veitt honum stuðul til ferðing eina ferð aftur og fram um vikuna.

Víst verður á, at hóast hann eigur húsini, so hevur hann útreiðslur til tvey húsarhald. Nevndin

heldur ikki, at lógarteksturin leggur upp til, at man bert kann veita stuðul til kost ella bert

stuðul til leigu av høli, men heldur, at er tað staðfest, at treytirnar í § 1 eru loknar, so fær

skattgjaldarin stuðul til dupult húsarhald, og hesin stuðul er bæði fyri kost og fyri leigu av

høli.

Tað er tí ikki avgerandi, um skattgjaldarin leigar, men um hann hevur útreiðslur til dupult

húsarhald av arbeiðsávum.

Sambært skjølunum, sum kærarin hevur latið inn, eru árligu útreiðslurnar, sum stava frá

húsunum í arbeiðsbygdini:

Sethúsatrygging 

kr. 1.662,00

Familjutrygging 

kr. 1.128,00

Olja 


kr. 9.305,48

El 


kr. 3.692,90
Tilsamans 


kr. 15.788,38

Niðurstøðan hjá Kommunalu Skattakærunevndini er, at útreiðslurnar hjá kæraranum, sum

standast av at hava hús tøk í arbeiðsbygdini í sambandi við fast starv har, eru at síðustilla við

leiguútreiðslur, og tí hevur hann rætt til stuðul fyri hesar útreiðslur.

Kæran hjá Stýrinum.

Víst verður á, at kærarin í arbeiðskommununi býr í egnum húsum og tí ikki hevur

leiguútreiðslur.

Víst verður á, at í § 2 í lóg um stuðul til dupult húsarhald er beinleiðis ásett, hvussu stuðulin

er samansettur. Ein ávísur mánaðarligur stuðul verður veittur til leigu av høli og ein ávísur

stuðul um dagin til kost. Tá kærarin ikki hevur útreiðslur til leigu, metir Toll- og Skattstova

Føroya ikki, at hann hevur rætt til stuðul til leigu av høli.

Orðaljóðið er greitt, og sambært praksis hjá Toll- og Skattstovu Føroya hevur stuðul til høli

bert verið veittur, um stuðulsumsøkjarin konkret hevur havt leiguútreiðslur, og at upplýsingar

um íbúð og leigutíðarskeið verður váttað á umsóknina av útleigaranum. Víst verður til

kunngerð nr. 103 frá 28. juni 2001 um stuðul til ferðaútreiðslur og útreiðslur til dupult

húsarhald § 5, har tað er ásett, at stuðul eftir § 4 (stuðul til dupult húsarhald) er treytaður av, at

útleigarin á umsóknina váttar, at tær av umsøkjaranum givnu upplýsingar viðvíkjandi íbúð og

leigutíð eru rættar.

Vísandi til, at orðaljóðið í lógini er greitt, og at praksis hjá Toll- og Skattstovu Føroya hevur

verið í tráð við hetta, heldur Toll- og Skattstova Føroya fast við, at kærarin ikki hevur rætt til

stuðul til leigu av høli.

Avgerðin hjá Skatta- og avgjaldskærunevndini.

Sambært § 1 í lóg um stuðul til dupult húsarhald hevur giftur persónur, búsitandi í Føroyum,

sum av arbeiðsávum hevur útreiðslur til dupult húsarhald, rætt til stuðul.

Í § 2 í somu lóg er ásett, at ávísur stuðul verður latin til kost, og ávísur stuðul verður latin til

leigu av høli.

§ 1 er nógv víðari enn § 2. Fyrra greinin gevur uttan avmarking rætt til stuðul til útreiðslur,

sum av arbeiðsávum standast av dupultum húsarhaldi, meðan orðingin av seinnu greinini

kanska avmarkar stuðulin til útreiðslur til leigu og kost. Men nevndin metti, at orðingin av § 2

eins væl kundi skiljast, sum um stuðulin bert til tær her nevndu útreiðslur var standardiseraður

til eina ávísa upphædd og ikki, at talan var um eina avmarking av § 1.

Skatta- og avgjaldskærunevndin metti, at hesin ivin átti at koma skattgjaldaranum til

góðar og avgjørdi tí at staðfesta avgerðina hjá Kommunalu Skattakærunevndini.
